
RHEOLI  MYNWENTYDD

POLISI A CHYFARWYDDYD

Mae’r ddogfen hon yn amlinellu polisi Corff y Cynrychiolwyr ar Fynwentydd ac yn rhoi cyfarwyddyd a chymorth i Gynghorau Plwyf Eglwysig ar sut i reoli mynwentydd.
Ni all dogfen o’r fath obeithio delio â phob sefyllfa yng Nghymru benbaladr ond y gobaith yw y bydd yn annog ymagweddu effeithiol at reoli mynwentydd.
MYNWENTYDD – DATGANIAD POLISI

Cefndir

Mae gan Yr Eglwys yng Nghymru bron i 200 o fynwentydd sy’n amrywio’n fawr o ran maint a chymeriad.   Corff y Cynrychiolwyr yw perchennog y rhain, ac ef sydd â’r cyfrifoldeb cyffredinol drostynt, ond fe’u rheolir gan blwyfi yn unol â’r trefniadau a amlinellir mewn amrywiol adrannau o’r Cyfansoddiad.
Yn ogystal â’r cyfrifoldebau sy’n deillio o Reolau’r Eglwys ei hun, dylai plwyfi fod yn ymwybodol hefyd:
· fod cerrig beddau, beddrodau a chofadeiliau yn perthyn i deuluoedd yr ymadawedig a bod angen cysylltu â hwy ynglŷn ag unrhyw waith arfaethedig i gofebion o’r fath;
· fod rhai cofebion, pyrth a waliau terfyn wedi eu ‘rhestru’, ac felly fe all y bydd angen caniatâd cynllunio adeiladau rhestredig oddi wrth yr awdurdodau cynllunio lleol (yn ogystal â’r caniatâd hawleb arferol) cyn mynd ati i wneud unrhyw waith arnynt;
· fod angen caniatâd henebion rhestredig oddi wrth CADW cyn gwneud gwaith ar unrhyw henebion hynafol rhestredig (e.e. croesau pregethu a cherrig gydag arysgrifau);
· y gall coed fod o fewn ardal gadwraeth neu yn ddarostyngedig i orchymyn cadw coed, ac felly fod angen caniatâd oddi wrth yr awdurdod lleol cyn gwneud unrhyw waith arnynt.
Pan fo eglwys yn cau, mae’r Cyfansoddiad yn darparu fod y fynwent – pa un a ydyw yn agored ar gyfer claddu neu wedi ei chau– yn parhau i gael ei rheoli gan y Cyngor Plwyf Eglwysig oni fo trefniadau amgen yn weithredol. (Er enghraifft, gellir gwneud trefniadau weithiau trwy Gorff y Cynrychiolwyr i brynwr neu lesiwr yr eglwys ddiangen gynnal a chadw’r fynwent.)

Polisi

Polisi Corff y Cynrychiolwyr yw:

· sicrhau fod gan blwyfi gyfarwyddyd digonol a da ar gynnal a chadw mynwentydd i safon resymol a bod proses reoli a monitro mewn grym i sicrhau rheoli mynwentydd yn unol â’r canllawiau hynny;
· darparu cyngor ar arferion rheoli risg er mwyn lleihau’r peryglon posibl a’r posibilrwydd o geisiadau yswiriant atebolrwydd cyhoeddus yn deillio o’r peryglon hynny;

· cynnig cymorth ariannol at gynnal a chadw waliau terfyn mynwentydd;

· ceisio ffioedd uwch a chyfraniadau eraill at gronfeydd mynwentydd plwyfi i adlewyrchu cost cynnal a chadw mynwentydd;

· annog plwyfi i beidio â chymryd arnynt eu hunain gyfrifoldebau ychwanegol dros fynwentydd (a ddylai fod yn nwylo’r awdurdod claddu lleol) oni ddarperir cefnogaeth ariannol ddigonol at gaffael tir ac at gynnal a chadw’r fynwent neu’r estyniad  arfaethedig;
· gwrthwynebu defnyddio mynwentydd nad oes ynddynt le i gladdu gweddillion dynol neu amlosgedig ar hyn o bryd;

· annog cynlluniau rheoli mynwentydd sy’n parchu ac yn datblygu bywyd gwyllt a phlanhigion naturiol lle nad yw hynny’n cyfaddawdu gofynion rheolaeth risg yr yswiriant atebolrwydd cyhoeddus;

-
cefnogi cynlluniau amrywiol a dychmygus i gerrig beddau a chofebion eraill (o fewn y canllawiau a bennir gan y rheolau cerrig beddau).
NODYN O GYFARWYDDYD AR OFALU’N GYFRIFOL AM FYNWENTYDD

Cyflwyniad

Mae’r canllaw hwn yn darparu cyfarwyddyd ymarferol i gynorthwyo Cynghorau Pwyf Elwysig i reoli mynwentydd. Tynnodd rhai achosion, y rhoddwyd cryn sylw iddynt, sylw at bryderon am atebolrwydd a chyfrifoldeb, a diben y cyfarwyddyd hwn yw darparu cyngor ar y safonau rhesymol y dylid cydymffurfio â hwy i gyflawni’r gofal y gofynnir amdano gan yr yswirwyr ac i gydymffurfio â’r ddeddf.  Y mae gan yr Eglwys eisoes yswiriant sylweddol i ddiogelu Corff y Cynrychiolwyr, Cynghorau Plwyf Eglwysig a phlwyfolion (ond ni all yr un yswiriant ddiogelu rhag sgil effeithiau ymddygiad twyllodrus neu ddi-hid).

Gweithdrefn Hawleb

Mae’r drefn ar gyfer newid neu ddatblygu mor berthnasol mewn mynwentydd ag y mae mewn eglwysi, ac ystyr hyn yw bod angen hawleb yn y rhelyw o achosion, oni fo’r gwaith yn gynnal a chadw arferol.  Amlinellwyd yn y Cyfansoddiad drefniadau manwl ar gyfer Cynghorau Plwyf Eglwysig sy’n dymuno gwneud newidiadau sylweddol i fynwentydd. (Rheoliadau yn ymwneud â Symud Cofebion neu Gerrig Beddau)  Fodd bynnag, gall Archddiacon roi caniatâd rhag blaen lle bo angen gwneud gwaith ar fyrder i sicrhau diogelwch mynwent.  Bydd Corff y Cynrychiolwyr yn rhoi cyngor ynglŷn â’r  gweithdrefnau angenrheidiol i sicrhau caniatâd hawleb ôl-weithredol. Gall Ysgrifennydd y Pwyllgor Cynghori Esgobaethol roi cyngor manylach. Noder nad oes angen hawleb i godi beddfaen safonol (yn unol â’r hyn a amlinellir yn y Cyfansoddiad), er bod angen caniatâd Ebrwyad neu Archddiacon (gweler y Cyfansoddiad Cyfrol 2 Adran 2.2.14-18).  Bydd angen caniatâd hawleb ar gyfer cofeb o unrhyw fath arall.
Ffïoedd

Noda’r Cyfansoddiad y dylid talu’r ffioedd am gladdedigaethau ac am godi cofebion i Gronfa Cynnal a Chadw Mynwentydd at ofalu am y fynwent.  Pennir y ffïoedd hyn yn flynyddol gan Lywodraeth y Cynulliad Cenedlaethol. Mae’r Cyfansoddiad yn rhoi rheidrwydd ar Gynghorau Plwyf Eglwysig i gael cronfa ar wahân ar gyfer pob mynwent yn y plwyf, ac ni ddylid defnyddio’r cronfeydd hyn at unrhyw ddiben arall (y maent yn Gronfeydd Cyfyngedig).
Cronfeydd a Grantiau

Dylai Cynghorau Plwyf Eglwysig ymgynghori â Chorff y Cynrychiolwyr parthed ffynonellau eraill o gyllid ar gyfer mynwentydd. Mae gan Gorff y Cynrychiolwyr ffynhonnell  gyfyngedig o arian yn benodol ar gyfer atgyweirio waliau terfyn mynwentydd. Mewn amgylchiadau eithriadol, gellir darparu arian o’r Gronfa Gymorth Argyfwng, weithiau ar ffurf grant, dro arall fel benthyciad, pan nad yw’r holl amodau wedi eu boddhau.  Gellir cael rhagor o fanylion oddi wrth yr Adran Gwasanaethau Eiddo.

Y Sefyllfa Yswiriant

Y prif bolisi yswiriant sydd mewn grym i ddiogelu Cynghorau Plwyf Eglwysig a’u haelodau  yw’r polisi Parishguard oddi wrth Grŵp Yswiriant Ecclesiastical.  Darpara’r polisi hwn ystod o yswiriant ar gyfer yr eglwys a’i gweithgareddau, gan gynnwys atebolrwydd cyhoeddus ac atebolrwydd cyflogwr. Gellir cael y manylion yn llawn ar y ddogfen bolisi.
Mae gan aelodau Cyngor Plwyf Eglwysig ddiogelwch hyd at lefel o £5,000,000.  Mae’r polisi yn rhoi indemniad hefyd i ebrwyaid a wardeniaid, gweithwyr cyflogedig a gwirfoddolwyr y Cyngor Plwyf Eglwysig. Mae’r polisi yn darparu diogelwch rhag atebolrwydd cyfreithiol am:

· farwolaeth neu niwed corfforol damweiniol i drydydd parti (ac eithrio gweithwyr cyflogedig)

· colled ddamweiniol neu niwed i eiddo materol trydydd parti heb fod yng ngofal y Cyngor Plwyf Eglwysig na than ei reolaeth, ac eithrio mewn adeiladau wedi eu rhentu neu eu hurio ac eiddo gweithwyr cyflogedig a gwirfoddolwyr awdurdodedig.

Mae gan aelodau’r Cyngor Plwyf Eglwysig yswiriant atebolrwydd cyflogwr gydag uchafswm atebolrwydd o £10,000,000, a darpara’r polisi hwn hefyd indemniad rhag atebolrwydd cyfreithiol am niwed corfforol neu farwolaeth neu afiechyd gweithwyr cyflogedig (gan gynnwys gwirfoddolwyr awdurdodedig) wrth gyflawni eu dyletswyddau ar ran y Cyngor Plwyf Eglwysig.
O  2006 ymlaen darpara’r polisi hefyd at ymdrin ag anghydfodau â chontractwyr megis adeiladwyr.
Mae Neuaddau Eglwysi o dan bolisi yswiriant gwahanol a elwir HallGuard gyda Grŵp Yswiriant Ecclesiastical.
Awgrymiadau ar gyfer Arfer Da Rheolaeth a Gweinyddiaeth
· Dylai’r Cyngor Plwyf Eglwysig sefydlu trefn gyson o archwilio a monitro’r Fynwent, ac yn arbennig dylid cynnal archwiliad blynyddol o’r cerrig beddau, y beddrodau a’r claddgelloedd.

· Dylid enwebu aelodau o’r Cyngor Plwyf Eglwysig i fod yn benodol gyfrifol am ofalu am y fynwent

· Dylid cadw dyddiadur mynwent i gofnodi pob archwiliad ac unrhyw waith a wnaed ar y fynwent, gan gynnwys gwaith cynnal a chadw o ddydd i ddydd.
· Sefydlwch “Lyfr Diffygion”, lle y gall pobl gofnodi unrhyw broblemau, i gynorthwyo eich plwyfolion i gadw llygad ar bethau
· Sefydlwch Bolisi Rheoli’r Fynwent a fydd yn amlinellu:

· Pwy sy’n gwneud beth

· Y drefn gynnal a chadw

· Y polisi ar dorri’r glaswellt

· Unrhyw bolisïau cadwriaethol a fabwysiedir
· Y trefniadau ar gyfer archwilio a chynnal arolwg

· Cysylltiadau allweddol

· Trefn adrodd am unrhyw fethiannau.

Ceir esiampl o ddogfen bolisi yn Atodiad A.
· Sicrhewch fod y polisi yn cael cydsyniad y Cyngor Plwyf Eglwysig cyfan, a bod hynny’n cael ei gofnodi. Yna sicrhewch fod y polisi’n cael ei arddangos yn glir er mwyn  gwneud yn hysbys fod y fynwent yn derbyn gofal.  Bydd hyn yn gofnod ffurfiol fod y fynwent yn cael ei rheoli’n gyfrifol.
· Datblygwch drefn at reoli iechyd a diogelwch. Dylai fod yn seiliedig ar adnabod peryglon posibl, y risg o niwed difrifol ynglŷn â hwy, a’r camau a gymerwyd gennych i geisio lleihau’r peryglon hynny (yr enw am hyn yw Asesiad Risg). Gall yr EIG roi cyfarwyddyd manwl i chwi ar reoli iechyd a diogelwch. Mae llawer o blwyfi yn penodi Swyddog Iechyd a Diogelwch i’r perwyl hwn.
· Mae Cyfraith Gwlad a Chyfraith yr Eglwys yn mynnu fod gan bob plwyf gofrestr claddedigaethau.  Awgrymir hefyd, fel arfer da, y dylid cadw cofrestr o feddau yn cofnodi mor fanwl ag y bo modd (i’r graddau y mae hynny’n bosibl) leoliad pob bedd a phwy sydd wedi ei gladdu yno.  Dylai’r gofrestr gynnwys cynllun gyda mesuriadau, fel bod modd darganfod union leoliad bedd.  Gall y gofrestr hon hefyd nodi beddau lle bo gofod wedi ei ragarchebu (dim ond trwy ganiatâd Hawleb y gellir rhagarchebu gofod ar gyfer bedd).
· Os cyflogir torrwr beddau, yna sicrhewch fod ganddo gytundeb cyflogaeth ysgrifenedig.  Gall Adran Adnoddau Dynol Corff y Cynrychiolwyr roi cyngor ynglŷn â hyn.

Cynnal a chadw Mynwentydd

· Bydd y fynwent yn fynych yn cael ei chynnal a’i chadw gan wirfoddolwyr.  Mae’r ystyriaethau canlynol yn berthnasol:

· Dylid archwilio a rhoi gwasanaeth i offer a pheiriannau yn gyson.

· Dylid darparu a gwisgo dillad diogelwch addas e.e. esgidiau diogelwch, amddiffynwyr clustiau, gogls diogelwch, menig.

· Byddwch yn arbennig o ofalus wrth glirio sbwriel - gwisgwch fenig trwchus.  Byddwch yn wyliadwrus gyda gwydr drylliedig a nodwyddau hypodermig wedi eu defnyddio a’u taflu.
· Peidiwch â defnyddio offer a pheiriannau os nad ydych wedi eich hyfforddi ar sut i’w defnyddio. Mae isafswm oedran ar gyfer defnyddio rhai peiriannau. 
· Sicrhewch fod dau berson yn bresennol pryd bynnag y bydd gwaith yn cael ei wneud.

· Mae angen ystyriaeth arbennig wrth ddefnyddio ysgolion.  Ystyriwch logi tyrau ymgyrraedd arbenigol neu roi gwaith o’r fath i gontractwyr arbenigol.  Diogelwch ysgolion mewn dull addas. I gael cyngor ar asesu risg cyn defnyddio ysgolion ewch i http://www.hse.gov.uk/falls/casestudies/gutters.htm
· A bod modd gwneud hynny, mae’n fanteisiol trefnu i waith cynnal a chadw mynwentydd gael ei wneud gan gontractwyr allanol cyfrifol.  Dylai ymgymerwyr o’r fath:

· fod ag yswiriant atebolrwydd cyhoeddus

· fod yn gymwys ac â’r profiad angenrheidiol i gyflawni’r gwaith

· fedru boddhau’r Cyngor Plwyf Eglwysig fod ganddynt bolisi iechyd a diogelwch addas

· fedru darparu eu peiriannau eu hunain.
Torri glaswellt

· Torrwch y glaswellt fel bod modd gweld ymylfeini a beddau - un o brif ffynonellau ceisiadau yswiriant yw syrthio dros gerrig cuddiedig.
· Os yw’n amhosibl torri glaswellt y fynwent gyfan yn fyr, yna rhowch flaenoriaeth i lwybrau a rhannau o’r fynwent yr ymwelir â hwy yn gyson. 

· Lle bo rhan o’r fynwent wedi ei gadael i dyfu’n wyllt at ddibenion cadwriaethol fel rhan o gynllun cydnabyddedig, ystyriwch gau’r rhan hon i ymwelwyr tra bo’r cynllun yn weithredol. Fel arall,  torrwch lwybrau clir trwyddi i ymwelwyr eu dilyn.

Cerrig beddau a beddrodau

· Yn y lle cyntaf dylid nodi mai eiddo’r teuluoedd a’u cododd yw cerrig beddau a beddrodau.  Ganddynt hwy y mae’r prif gyfrifoldeb dros ofalu amdanynt.  Fodd bynnag, y maent wedi eu lleoli ar dir yr eglwys, ac felly y mae cyfrifoldeb ar yr eglwys i reoli’r risg sydd ynglŷn â hwy.  Argymhellir rheoli’r rhain fel a ganlyn:

1. Archwiliwch bob carreg fedd, beddrod a chladdgell o leiaf unwaith y flwyddyn (gall aelodau’r Cyngor Plwyf Eglwysig wneud hyn; nid oes angen arbenigwr).
2. Dylid gafael yn gorfforol ym mhob carreg i weld a ydyw’n rhydd, a yw’r morter yn rhydd, neu a fu dirywiad uwch na’r disgwyl o ganlyniad i dreigl amser neu rew.  Dylid graddio cerrig yn ôl y risg sydd oddi wrthynt. 

3. Dylid nodi cerrig peryglus yn syth: dylid, gyda chaniatâd yr Archddiacon, trwsio cerrig o’r fath, neu eu rhoi i orwedd.  Mae’n bosibl cynnal carreg fedd trwy yrru stanc i mewn i’r ddaear y tu ôl i’r garreg a rhwymo’r garreg wrthi.  Dylid gwneud hyn yn ofalus er mwyn sicrhau ei bod yn ddiogel.  Gosod carreg fedd yn fflat yw’r peth mwyaf diogel i’w wneud gan amlaf.  

4. Gyda cherrig y mae angen eu trwsio ond nad ydynt yn beryglus ar hyn o bryd, dylid mynd ati i gymryd camau rhesymol i ddod o hyd i aelodau o’r teulu, fel y gallant hwy – o fewn amser rhesymol, yn dibynnu ar y risg sydd ynglŷn â’r  garreg – drwsio’r garreg. Dylid hysbysu’r teulu ar bapur am y camau a gymerir oni chyflawnir y gwaith o fewn yr amser a bennwyd (golyga hynny y lleiafswm angenrheidiol i wneud y garreg yn ddiogel – fel arfer, gosod y garreg yn fflat).  Oni wneir y gwaith, dylid anfon llythyr pellach at y teulu yn dweud fod y gwaith yn mynd i gael ei gyflawni.  Bydd angen caniatâd hawleb ar gyfer y gwaith hwn.

5. Pan na ellir darganfod y teulu, dylid labelu’r garreg a nodi’r gwaith y bwiedir ei wneud arni. Argymhellir eich bod yn hysbysu yn y papurau lleol fod y gwaith ar y gweill ac y dylai unrhyw un sydd â diddordeb yn y mater ymweld â’r fynwent i weld y gwaith sydd yn yr arfaeth.  

6. Dylid marcio yn ddiymdroi unrhyw gerrig y mae angen gwaith arnynt ag arwydd addas a/neu dâp (gan ddefnyddio symbolau sy’n glir i bawb). 

7. Dylid nodi a chofnodi unrhyw gerrig sy’n peri pryder arbennig er mwyn cadw golwg gyson arnynt.

8. Gwnewch yn siŵr eich bod yn cadw cofnod o bwy a gynhaliodd yr archwiliad, a phryd, ac o unrhyw gamau ymarferol penodol a argymhellwyd neu a weithredwyd.  Rhowch adroddiad am hyn i gyfarfod nesaf y Cyngor Plwyf Eglwysig a chofnodwch ef yn y Cofnodion.
· Argymhellir na ddylid caniatáu i neb ond seiri maen profiadol a phroffesiynol wneud gwaith ym mynwentydd Yr Eglwys yng Nghymru.  Mae’n arfer da fod yr holl waith yn cael ei wneud yn unol â Chôd Gweithredu Cymdeithas Genedlaethol y Seiri Meini Cofeb (sy’n cefnogi Safon Prydeinig 8415) a bod seiri maen yn cael cais i gadarnhau ar bapur i’r gwaith gael ei wneud yn y dull hwn.  Argymhellir hefyd fod cais yn cael ei wneud am ddarlun cofnod yn dangos sut y codwyd y gofeb.
Waliau a strwythurau eraill

· Sicrhewch fod y pensaer sy’n cynnal yr archwiliad pum mlynyddol yn archwilio’r waliau terfyn ac unrhyw strwythurau eraill sylweddol yn y fynwent, fel bod modd nodi unrhyw waith trwsio angenrheidiol mewn da bryd e.e. cofiannau mawr. 

· Os nodir fod unrhyw strwythurau yn beryglus, dylid cymryd camau i’w trwsio cyn gynted ag y bo modd, a rhoi ffens i gadw pobl draw oddi wrthynt nes gellir gwneud y  gwaith.

· Weithiau, fe all y bydd waliau a strwythurau eraill wedi eu rhestru ar wahân, ac fe all  y bydd angen caniatâd adeiladau rhestredig yn ogystal â chaniatâd hawleb.
 Cadwraeth Bywyd Gwyll a Natur

· Gall mynwentydd ddod yn hafan i fywyd gwyllt, a gall rhan a neilltuwyd ar gyfer blodau gwyllt fod yn arbennig o brydferth. Fodd bynnag, gall rhannau o’r fath gynnwys glaswellt tal a all guddio peryglon.
· Dylid annog bywyd gwyllt, ond dylid chwilio am gyngor arbenigol a llunio cynllun rheoli addas yn amlinellu’r drefn gynnal a chadw ac unrhyw fesurau y bydd yn rhaid eu gweithredu i ganiatáu ymwelwyr, e.e. arwyddion a ffensys dros dro ar rai cyfnodau penodol.
· Dylid ystyried unrhyw gynllun bywyd gwyllt yng nghyd-destun dyfodol tymor hir y fynwent, gan y gall annog bywyd gwyllt mewn rhan o’r fynwent y bydd ei angen yn y dyfodol at ddibenion eraill (e.e. beddau newydd neu estyniad i’r eglwys) lesteirio gwireddu’r datblygiadau hynny.

Ymwelwyr

· Mae gan y Cyngor Plwyf Eglwysig, ynghyd â Chorff y Cynrychiolwyr, ddyletswydd gofal i’r holl bobl hynny sy’n dod i mewn i’r fynwent, gan gynnwys tresmaswyr.  Ystyr hynny yw bod angen cymryd gofal rhesymol i sicrhau na chaiff unrhyw ymwelydd niwed.
· Mae angen rhoi ystyriaeth ofalus a phenodol i blant, gan fod mynwent yn lle cyffrous i chwarae ynddo, ond fe all nad yw plant yn deall arwyddion na rhybuddion.
· Gosodwch arwyddion ger pyrth y fynwent yn tynnu sylw at y peryglon a’r mesurau diogelwch sydd mewn grym.  Defnyddiwch symbolau y bydd pawb yn eu deall.
· Dylai llwybrau fod yn rhesymol o wastad, ac wedi eu clirio o bopeth a allasai beri i rywun syrthio drostynt neu lithro.
· Dylid gorchuddio beddau a baratowyd ar gyfer claddu â phlanciau addas.

· Dylid rhoi ffens o gwmpas rhannau sy’n beryglus dros dro, e.e. lle bo gwaith ar y gweill.

· Gosodwch arwyddion rhybudd (gan ddefnyddio symbolau) gerllaw peryglon arbennig.
· Cadwch dai boeleri, claddgelloedd, ac ati dan glo.

· Byddwch yn arbennig o ofalus wrth archwilio rhannau a allasai fod yn arbennig o atyniadol, e.e. beddau unigolion enwog, seddau, meinciau a chofebau. Y mae mwy o bobl yn mynd i rannau o’r fath, ac o’r herwydd y mae’r perygl o ddamwain yn uwch. 

· Rhowch ystyriaeth i reoli ymwelwyr trwy lunio llwybrau penodol o gwmpas y fynwent.
Tarfu ar weddillion dynol

· Yn Yr Eglwys yng Nghymru y mae angen trwydded oddi wrth yr Adran Materion Cyfansoddiadol cyn tarfu ar na symud unrhyw weddillion dynol, gan gynnwys gweddillion amlosgedig, pa un a ydynt yn  ysgerbwd llawn neu’n esgyrn unigol. Mae hyn yn ychwanegol i’r angen am ganiatâd hawleb.
· Ac eithrio lle bo’r beddau yn eithriadol hen, bydd angen caniatâd yr etifeddion cyfreithlon ac aelodau o’r teulu cyn y rhoddir trwydded a chaniatâd hawleb.  Dylid cymryd camau rhesymol i geisio dod o  hyd i bobl o’r fath, a gall hysbysebu yn y wasg leol fod yn ddull addas o wneud hynny.  Os bwriedir adeiladu mewn mynwent, y mae rheidrwydd, i gydymffurfio â Gwelliant 1981 i’r Ddeddf Tiroedd Claddu nas Defnyddir, i hysbysebu mewn dau bapur newydd yn y gymdogaeth, yn ogystal â gosod rhybudd ar y tir, yn nodi natur y gwaith sydd i’w wneud a manylion y beddau yr effeithir arnynt.  Dylai’r rhybudd nodi hefyd y cyfnod ar gyfer mynegi gwrthwynebiad (lleiafswm o 6 wythnos). Gall yr Adran Materion Cymdeithasol roi cyngor ar y drefn hon.
· Cyn gwneud unrhyw waith o fewn mynwent, dylid ymgynghori ag ymgynghorydd archaeolegol y Pwyllgor Cynghori Esgobaethol ac asesu a yw’n debygol y terfir ar weddillion dynol.
· Mae’n bosib y bydd angen i archaeolegolwyr wylio’r safle i gofnodi unrhyw ddarganfyddiadau. Weithiau, bydd ymgymerwr archeolegol yn derbyn trwydded oddi wrth yr Adran Materion Cymdeithasol, ac mae’n werth cael sgwrs gydag ef ynghylch trefniadau monitro yn gynnar yn y broses. Dylid cael amcangyfrif o’r pris tebygol, gan y bydd yn rhaid i’r  Cyngor Plwyf Eglwysig dalu hwn. 
· Os yw’n debygol y bydd angen symud cryn dipyn o weddillion dynol, yna bydd angen cyfarwyddyd pellach, a bydd angen i’r Cyngor Plwyf Eglwysig ystyried trefniadau ail-gladdu.

· Mewn achosion lle bo gweddillion dynol yn cael eu darganfod yn annisgwyl, dylid rhoi terfyn ar y gwaith yn syth a hysbysu Ysgrifennydd y Pwyllgor Cynghori Esgobaethol. Bydd angen cael trwydded oddi wrth yr Adran Materion Cymdeithasol cyn y gellir ailgychwyn ar unrhyw waith.  Fe all y bydd yr Heddlu yn mynnu  ymchwilio i sefyllfa lle bo lleoliad y gweddillion yn annisgwyl ac amheus.
Claddedigaethau Gwyrdd

· Cyfeiria’r term Claddedigaeth Werdd neu Gladdedigaeth Naturiol at ddull o gladdu sy’n ‘amgylcheddol gyfeillgar’.  Mae tair elfen i’r math hwn o gladdu – safle’r bedd, y math o arch neu amdo a ddefnyddir a ffurf y gwasanaeth.  

· Mae dau brif fath o safle claddu ‘gwyrdd’ - ffriddoedd gwair a choedwigoedd. Mae’r ffridd wair yn aml â blodau wedi eu plannu ynddi gan ddarparwr y safle; weithiau nid yw’n ddim mwy na darn o laswellt heb unrhyw nodau pellach. Gan amlaf, ymddengys fod coedwigoedd yn cael eu rheoli ar y cyd ag ymddiriedolaeth goedwig neu’r Comisiwn Coedwigaeth, a golyga blannu coeden i nodi safle’r bedd. Nid yw cofebion parhaol yn nodwedd mewn safle claddu naturiol neu wyrdd.
· Defnyddir cardfwrdd, helyg, brwyn neu bapur o ffynhonnell gynaliadwy i lunio arch neu amdo.
· Gan nad yw Cyfansoddiad Yr Eglwys yng Nghymru yn rhoi cyfarwyddyd pendant ar gladdu, fe all Cyngor Plwyf Eglwysig benderfynu mabwysiadu’r arfer o gladdu gwyrdd trwy neilltuo rhan o’r fynwent ar gyfer hynny. Ar y cyfan, y mae’n debyg mai  ffridd fyddai fwyaf addas, gan y gallasai coed coffa neu goedlan olygu cyfrifoldeb pellach yn y dyfodol.
· Os yw plwyf yn dymuno caffael tir pellach, yn benodol er mwyn sefydlu Mynwent Werdd, yna bydd angen caniatâd Corff y Cynrychiolwyr.  Bydd yr un meini prawf yn berthnasol i geisiadau o’r fath â’r rhai hynny a ddefnyddir wrth gloriannu ceisiadau ar gyfer mynwentydd mwy traddodiadol, fel y’u hamlinellir yn y polisi cyfredol – yn arbennig yr angen i ddarparu yn barhaol a digonol at gynnal a chadw.  Fodd bynnag dylid cofio hefyd y gallasai mynwent werdd osod cyfyngiadau annerbyniol ar deuluoedd nad ydynt yn dymuno claddu perthnasau mewn mynwent o’r fath. Gwell, o bosibl, neilltuo rhan o’r fynwent at gladdu ‘gwyrdd’, yn hytrach na sefydlu  mynwent sy’n ‘werdd’ i gyd.
· Dylid gohirio’r penderfyniad ar benodi darn newydd o dir at ddibenion claddedigaethau gwyrdd nes cynnal asesiad o’r costau a’r cyfrifoldebau yn ogystal â’r gefnogaeth ariannol a fydd ar gael at gynnal y darn tir hwnnw yn y tymor hir.  Byddai angen i benderfyniad gan y Cyngor Plwyf Eglwysig i fabwysiadu’r ffordd werdd o gladdu amlinellu’r rheolau ar gyfer claddu yn y rhan a neilltuwyd i gladdedigaethau gwyrdd.
Gwybodaeth bellach

Gellir cael gwybodaeth bellach a chyngor oddi wrth Yr Adran Gwasanaethau Eiddo, Corff Cynrychiolwyr yr Eglwys yng Nghymru,  39 Ffordd y Gadeirlan, Caerdydd CF11 9XF,  Tel: 029 2034 8200.  

Gall Archwilwyr Esgobaethol ac Ysgrifenyddion y Pwyllgor Cynghori Esgobaethol gynghori ar drefniadau caniatâd Hawleb a’r agweddau cyfreithiol ynglŷn â chladdu a tharfu ar feddau.
Gall Grŵp Yswiriant Ecclesiastical roi cyngor ar reoli mynwentydd a gellir cysylltu â hwy yn Montpellier House, Montpellier, Caerloyw GL1 1LF Tel 01452 528533.  Mae’r EIG yn cyhoeddi hefyd ganllawiau  buddiol ar y pwnc, ac yn arbennig y Nodiadau Cyfarwyddyd ar Iechyd a Diogelwch mewn Eglwysi, Adran 3.
Gwefannau buddiol

http://www.ecclesiastical.co.uk/

http://www.hse.gov.uk/   

http://www.churchcare.co.uk/

Mae gwybodaeth bellach ar gladdu gwyrdd i’w chael ar www.naturaldeath.org.uk.  

Mae gan Yr Adran Materion Cyfansoddiadol wybodaeth fuddiol ar drwyddedu. Ewch i: http://www.dca.gov.uk/corbur/buriafr.htm#3 
Cyhoeddiadau buddiol gan Church House Publications (y ffocws pennaf ar Eglwys Loegr ond yn berthnasol serch hynny):

The Churchyards Handbook - Thomas Cocke (Ed.) ISBN 0715175831

Responsible Care of Churchyards - ISBN 0715175645

Wildlife in Church and Churchyards – Plants Animals and their management 2nd Ed. ISBN 0715175874

The Natural Death Handbook (Rider Books) 4th Ed. – ISBN 1-8441-3226-9

 NODYN O GYFARWYDDYD AR GOED MEWN MYNWENTYDD

Mae coed yn nodwedd bwysig ar fynwentydd, ac yn fanteisiol o safbwynt amgylchedd a thirlun.  Y mae, fodd bynnag, gyfrifoldebau ynglŷn â hwy, a dylid eu trin â gofal.  Amcan y nodyn hwn yw cynnig cyfarwyddyd ar ofalu am goed a’u rheoli mewn mynwentydd.

Cyfansoddiad

Mae Rheoliadau Mynwentydd y Cyfansoddiad yn darparu fel a ganlyn parthed coed: 

· Ni cheir plannu coed mewn mynwent heb ganiatâd ysgrifenedig yr Archddiacon

· Gyda chaniatâd y Periglor gall y Cyngor Plwyf Eglwysig wneud cais i’r Archddiacon am ganiatâd i gwympo coed mewn mynwent, a heb amharu ar hawliau Corff y Cynrychiolwyr, ac yn ddarostyngedig i unrhyw Orchymyn Diogelu Coed neu Reolaethau Ardal Cadwraeth, bydd gan yr Archddiacon hawl i roi’r cyfryw ganiatâd. Bydd unrhyw elw a wneir wrth werthu’r cyfryw goed yn eiddo i gronfa briodol y plwyf.

Rheoli coed

Dylid archwilio coed yn gyson i sicrhau eu bod yn iach ac nad ydynt yn peryglu pobl nac eiddo.  Mae’n ddoeth trefnu i arddwriaethwr cymwys archwilio cyflwr y coed, a rhoi cyngor ar ba mor aml y dylid eu harchwilio yn y dyfodol.  Rhwng pob archwiliad, gall aelod o’r Cyngor Plwyf Eglwysig fod yn gyfrifol am daro golwg dros goed i  sylwi ar unrhyw arwyddion amlwg o afiechyd neu niwed. Mae’r arwyddion hyn yn cynnwys deiliach yn marw neu’n gwywo, canghennau wedi torri, gwreiddiau amlwg, sudd yn diferu ac yn y blaen.
Dylid gwneud cais am ganiatâd Archddiacon cyn gwneud unrhyw waith ar goed.  Dylid rhoi’r manylion am y gwaith ar bapur ymlaen llaw, gan gynnwys manylion am yr hyn yr argymhellir ei wneud a phwy fydd yn gwneud y gwaith.  Dim ond person neu bersonau  â chymwysterau perthnasol ac ag yswiriant atebolrwydd proffesiynol am o leiaf £5 miliwn ddylai wneud y gwaith. Dylid rhoi cyfarwyddiadau ynglŷn â’r gwaith ymlaen llaw ac i safon benodol. Cyn cychwyn ar y gwaith, dylid paratoi asesiad risg sy’n rhoi ystyriaeth i’r peryglon  a’r mesurau diogelwch a weithredir, yn arbennig yng nghyswllt diogelu’r cyhoedd. Er ei bod hi’n demtasiwn i ganiatáu i ‘un o’r plwyfolion sydd â llif tsaen’ wneud y gwaith, ni chymeradwyir hyn. Mae angen tystysgrif ddilys i ddefnyddio llif tsaen, ac mae gwaith ar goed yn beryglus yn ei hanfod. Gall gwaith cywir a medrus ar goeden estyn ei bywyd a gwella diogelwch. Gall trin coeden yn ddifeddwl fyrhau ei bywyd a chynyddu’r peryglon.
Mae mynwentydd yn aml yn gartref i goed hynafol, yn arbennig i goed yw, a dylid bod yn arbennig o ofalus wrth reoli’r rheini, a cheisio cyngor arbenigol bob amser.
Caniatâd arall

Mae angen caniatâd yr Awdurdod Lleol yn aml cyn gwneud gwaith ar goed. Gan amlaf, bydd angen caniatâd i docio neu dorri coeden lle bo’r goeden wedi ei lleoli:
· O fewn mynwent sy’n perthyn i adeilad wedi ei restru

· O fewn ardal gadwraeth

· Lle bo’r goeden dan Orchymyn Cadwraeth Coeden

Argymhellir eich bod yn ceisio cyngor Swyddog Coed yr Awdurdod Lleol pan fo angen gwneud gwaith sylweddol ar goeden.  Ar y cyfan, pan fo angen gwneud gwaith ar fyrder (lle bo perygl buan o niwed i bobl neu eiddo) gellir gwneud hynny heb ganiatâd, ond rhaid bod yn hollol glir fod argyfwng gwirioneddol yn bodoli.
Ffiniau

Mae coed ar ffin neu derfyn yn achosion arbennig, gan y gall fod materion fel golau cymdogion a draenio yn ystyriaeth. Dylid ceisio cyngor cyn cychwyn gweithio ar goed ar y terfyn.
Mae’n amlwg yn ddymunol i gadw coed mewn mynwentydd, ac er gwaetha’r cyfrifoldeb sydd ynglŷn â hwy, gallant barhau i harddu ein heglwysi yn y dyfodol o gael eu rheoli yn ofalus a phroffesiynol.
ATODIAD A

Model o Bolisi Rheoli Mynwentydd
Enw’r Plwyf:

Enw’r Fynwent/Claddfa:

1.
Rheoli (Pwy sy’n gwneud beth)

Rhowch fanylion yma am y bobl sy’n ymwneud â rheoli’r fynwent. Pwy ar y Cyngor Plwyf Eglwysig fydd yn gyfrifol am fonitro’r fynwent; yn trefnu torri’r glaswellt; yn rhoi prawf ar sadrwydd y cerrig beddau; yn cadw golwg ar y coed a threfnu gwaith arnynt; yn trefnu asesiadau iechyd a diogelwch etc?
Rhowch fanylion am unrhyw gontractwyr neu ymgynghorwyr a ddefnyddir.

Rhowch fanylion am  unrhyw awdurdod y bydd y Cyngor Plwyf Eglwysig yn ei ddirprwyo i unigolion

2.
Y Gyfundrefn Gynnal a Chadw

Rhowch fanylion am y tasgau cyson a fydd yn cael eu gwneud, ac yn fras pryd y bydd hynny’n digwydd.  Dylai hyn gynnwys torri’r glaswellt, tocio’r perthi, clirio dail a sbwriel, clirio iâ ac eira, gritio etc.  Rhowch fanylion y trefniadau ar gyfer delio â gwastraff (yn enwedig gweddillion blodau coffa).

3.
Y Polisi ar dorri glaswellt 

Amlinellwch fanylion y drefn dorri glaswellt, gan gynnwys y rhannau sydd i’w torri a pha mor aml y gwneir hynny.   Os oes rhannau i’w gadael â glaswellt hir, esboniwch paham y mae hyn, ac amlinellwch fanylion am unrhyw gamau a gymerir i rwystro niwed i neb (ffens, arwyddion etc).  Dangoswch ar gynllun leoliad y llwybrau lle y bydd glaswellt yn cael ei dorri. 

4. Polisïau Cadwraeth
Os rheolir rhan o’r fynwent er budd bywyd gwyllt, rhowch yma fanylion y cynllun rheoli. Dylai gynnwys manylion am y math o fywyd gwyllt a hyrwyddir a’r gweithgareddau allweddol sydd mewn grym at hynny, gan gynnwys trefniadau torri glaswellt etc.

5.
Trefniadau at archwilio ac arolygu

Amlinellwch sut y bydd arolygiadau diogelwch yn cael eu cynnal a phwy fydd yn gwneud y gwaith hwn. Rhaid nodi pryd a pha mor aml y bydd y gwaith hwn yn cael ei wneud.  Mae’r adran hon yn cyfeirio at ddiogelwch cerrig beddau, diogelwch coed, archwiliad o’r waliau terfyn etc.
6.
Cysylltiadau allweddol


Pwy yw pwy, a sut y gellir cysylltu â hwy

7.
Rhoi gwybod am unrhyw ddiffygion

Amlinellwch y trefniadau ar gyfer adrodd am unrhyw nam neu ddiffyg a welir gan aelodau’r Cyngor Plwyf Eglwysig, plwyfolion ac ymwelwyr, a sut yr ymdrinnir â hwy. ee. lleoliad y llyfr cofnodi diffygion, cyswllt ffôn, a sut y bydd y rhain yn cael eu hyrwyddo.

